
ზარათუშტრა

ცხოვრების წლები. 

ზოროასტრული ტრადიცია გადმოგვცემს, რომ ზარათუშტრა „ცხოვრობდა ალექსანდრეს წლამდე 258 წლით ადრე“. თუ ალექსანდრეს წელში სელევკიდების ერის დაწყება იგულისხმება, მაშინ „ზარათუშტრას წელი“ გამოდის ძვ. წ. 570 წელი, ხოლო თუ ალექსანდრე მაკედონელის მიერ ირანის დაპყრობა იგულისხმება - ძვ. წ. 588 წელი. საკითხავია, თავად „ზარათუშტრას წელში“ რა იგულისხმება: მისი დაბადება, გარდაცვალება თუ რაიმე სხვა ღირშესანიშნავი მოვლენა. სხვა გათვლებით, ზარათუშტრა ცხოვრობდა ძვ. წ. 660-583 წლებში. ის, რომ მან 77 წელი იცოცხლა, ასევე ზოროასტრული ტრადიციაა. ყველა შემთხვევაში ზარათუშტრას ცხოვრების წლები ძვ.წ. VII-VI საუკუნეებია. 

ბერძენი ავტორები ზარათუშტრას ცხოვრების სხვა, სრულიად ფანტასტიკურ თარიღს ასახელებენ: „პლატონის სიკვდილამდე 6 ათასწლეულით ადრე“ ანუ ძვ. წ. XII საუკუნეს, მაგრამ ეს ვარაუდი არც ზოროასტრული ტრადიციით და არც სხვა წყაროებით არ დგინდება. 

დაბადების ადგილი.

ტრადიცია ზარათუშტრას დაბადების ადგილად აცხადებს ბაქტრიას, ქალაქ ბალხის შემოგარენს (დღევანდელი ავღანეთის ტერიტორია). იქ ცხოვრობდა ზარათუშტრას მფარველი ქავი-ვიშტასპი. ტრადიციით, ზარათუშტრა ბალხში არიანამ-ვაიჯადან (ხორეზმი) მივიოდა. ამ გადმოცემას ეყრდნობა „შაჰ-ნამე“. ხორეზმთან და ბაქტრიასთან ერთად ზარათუშტრას სამშობლოდ სახელდება მიდიაც, კერძოდ, ქალაქ რეის (დღევანდელი თეირანი) შემოგარენი.

ოჯახი.

სახელი ზარათუშტრა ირანული წარმომავლობისაა: „უშტრა“ ნიშნავს აქლემს (სპ. „შოთორ“), ხოლო „ზარატ“-ს რამდენიმე მნიშვნელობა აქვს - ყვითელი, ძველი და გამრეკი. სავარაუდოდ, ზარათუშტრა აქლემთა გამრეკს უნდა ნიშნავდეს, რადგან ღმერთის მწყემსად წარმოჩება ბევრ რელიგიაში, მათ შორის ქრისტიანობაშიც, ფიქსირდება. 

ზარათუშტრა დაიბადა ღვთისმსახურთა ოჯახში. მამას პორუშასპა ერქვა, ხოლო დედას - დუგდოვა. მას ოთხი ძმა ჰყავდა. ტრადიცია ზარათუშტრას საოცარ დაბადებას გადმოგვცემს: ქვეყანას არა ტირილით, არამედ სიცილით მოვლენია და მის სიცილზე 2000 დემონი მომკვდარა. 

ინდოირანელები სასულიერო განათლებას 7 წლის ასაკში იწყებდნენ. სწავლა მიდიოდა ზეპირად, რადგან ჯერ დამწერლობა არ ჰქონდათ. სასულიერო განათლება ძირითადად მდგომარეობდა რწმენის ნორმების და რიტუალების შესწავლაში და ლექსის იმპროვიზაციის ხელოვნების დაუფლებაში. ინდოირანული ტრადიციით, ასაკობრივი სიმწიფე 15 წლის ასაკში დგება და სავარაუდოდ სწორედ 15 წლისა გახდა ზარათუშტრა მღვდელმსახური. გათების მიხედვით, სწავლას ის მერეც აგრძელებდა და შესაბამისი მასწავლებლების დახმარებით სიბრძნის ყველა სფეროს ეუფლებოდა. გათებში ზარათუშტრა თავის თავს „ღვთით ბოძებული სიბრძნის მწვდომელს“ ეძახის. 

30 წლის ასაკში ზარათუშტრას ჰქონდა გამოცხადება. გათებში მოთხრობილია, რომ ის მონაწილეობდა გაზაფხულის დღესასწაულის, იგივე ნოურუზის აღსანიშნავ რიტუალურ შეკრებაში და გამთენიისას ხაომას დასამზადებელი წყლის მოსატანად მდინარეზე ჩავიდა. მდინარეში შესვლით მან რიტუალური სიწმინდე მოიპოვა. ნაპირზე დაბრუნებულს გაზაფხულის დილის კამკამა ჰაერში მანათობელი არსება გამოეცხადა და ის აჰურა მაზდასთან წაიყვანა. აჰურა მაზდას გარს ეხვია მოელვარე არსებები, რომლებიც ისეთ შუქს აფრქვევდნენ, რომ ზარათუშტრამ საკუთარი ჩრდილი ვერ დაინახა. სწორედ ამ 7 მანათობელი ღვთაებიდან მიიღო ზარათუშტრამ გამოცხადება.იმ დილით მან აჰურა მაზდა პირველად და უკანასკნელად ნახა. მოგვიანებით ის გრძნობდა მის სიახლოვეს, მაგრამ ცხადად აღარ უნახავს. ერთხელ მას გამოეცხადა მაზდას მეტოქე აჰრიმანი, რომელიც ზარათუშტრას რწმენით ასევე პირველადია, მაგრამ მაზდასგან განსხვავებით აბსოლუტური ბოროტებაა. ზარათუშტრა ამბობს: „არის ორი პირველქმნილი სული, ტყუპები,რომელთაგან ერთი სიკეთის, მეორე კი ბოროტების განსახიერებაა. ამ ტყუპებიდან ერთმა აირჩია ბოროტება, მეორემ კი - სიკეთე. ორივე სულმა არჩევანი თავად, ძალდაუტანებლად გააკეთა“.

გამოცხადების შემდეგ ზარათუშტრა იწყებს ახალი რელიგიის ქადაგებას თავის ხალხში. მისი მოძღვრება ძველი რელიგიის - აჰურა მაზდას თაყვანისცემის - გაგრძელებაა, მაგრამ იგი უფრო შორს წავიდა და მაზდა ერთადერთ შეუქმნელ ღმერთად გამოაცხადა. მისი ქადაგებები თანატომელებს  ბევრი ასპექტით აღიზიანებდა, მათ შორის იმით, რომ ზარათუშტრა სამოთხეს პირდებოდა როგორც ქურუმებს, ისე უბრალო ხალხს და ჯოჯოხეთითაც ორივეს ემუქრებოდა. ხალხმა არ დაიჯერა მისი ღვთიური გამოცხადებაც. ზარათუშტრას ქადაგებებმა მხოლოდ მის ბიძაშვილზე იმოქმედა და ახალი რელიგია მხოლოდ მან იწამა. მაშინ ზარათუშტრამ მიატოვა თავისი ხალხი და სამოგზაუროდ წავიდა. იგი დიდხანს დახეტიალობდა უდაბნოში და „ჭეშმარიტებას ეძებდა“. ამ მოგზაურობაში მან ბევრი ძალადობა ნახა და მიზნად დაისახა, ქვეყანაზე დაემყარებინა საყოველთაო სამართლიანობა, როცა მორალური კანონი ერთი იქნებოდა ყველასთვის. მან მოახერხა მეფე ვიშტასპისა და მისი ცოლის კეთილგანწყობის მოპოვება და მათი ზოროასტრიზმზე მოქცევა. ვიშტასპის მიერ ახალი რელიგიის მიღებამ გააბრაზა როგორც მისი ხალხი, ისე მეზობელი მმართველები, რომელთაც ვიშტასპს ომი გამოუცხადეს. ამ ომში ვიშტასპმა გაიმარჯვა და ეს გამარჯვება ახალი ღმერთის მფარველობად ჩაითვალა. ამის შემდეგ ვიშტასპის სამეფოში ზოროასტრიზმი ოფიციალურ რელიგიად გამოცხადდა. 

ზარათუშტრა სამჯერ იყო დაქორწინებული (მაშინდელი კანონებით, მღვდელმთავარს აუცილებლად უნდა ჰყოლოდა ცოლი). შემორჩა მხოლოდ მესამე ცოლის სახელი - ხვოვი. ზარათუშტრას ექვსი შვილი - სამი ვაჟი და სამი ქალიშვილი ჰყავდა. ლეგენდების მიხედვით, ზარათუშტრა წარმართნა ქურუმმა დანით მოკლა. მისი ვაჟებიდან უფროსი გახდა ქურუმთა წინამძღოლი, შუათანა - მიწათმოქმედთა წინამძღოლი,ხოლო მესამე - მეომართა წინამძღოლი. ამგვარად, ზარათუშტრას შთამომავლები სათავეში ჩაუდგნენ იმ დროს არსებული სოციალური იერარქიის სამივე შტოს.

გათებში ზარათუშტრა თავის თავს ეძახის ზაოტარეს („უმაღლესი მღვდელმსახური) და მანტრანს (მანტრების - ექსტაზური გამონათქვამების და შელოცვების შემქმნელი). ის ერთადერთია რელიგიის დამაარსებელთა შორის, რომელიც  თან მღვდელმსახური და თან წინასწარმეტყველი იყო. 

